
0.0.1 lokasuttaṃ

0. sāvatthinidānaṃ

1. loko bhikkhave tathāgatena abhisambuddho. lo-

kasmā tathāgato visaṃyutto. lokasamudayo bhikkhave

tathāgatena abhisambuddho. lokasamudayo tathāga-

tassa pahīṇo. lokanirodho bhikkhave tathāgatena abhi-

sambuddho. lokanirodho tathāgatassa sacchikato. lo-

kanirodhagāminīpaṭipadā bhikkhave tathāgatena abhi-

sambuddhā. lokanirodhagāminīpaṭipadā tathāgatassa

bhāvitā.

2. yaṃ bhikkhave sadevakassa lokassa samārakassa

sabrahmakassa sassamaṇabrāhmaṇiyā pajāya sadeva-

manussāya diṭṭhaṃ sutaṃ mutaṃ viññātaṃ pattaṃ

pariyesitaṃ anuvicaritaṃ manasā, sabbaṃ taṃ tathā-

gatena abhisambuddhaṃ. tasmā tathāgato'ti vuccati.

3. yañca bhikkhave rattiṃ tathāgato abhisambujjhati,

yañca rattiṃ parinibbāyati, yaṃ etasmiṃ antare bhā-

sati lapati niddisati, sabbaṃ taṃ tatheva hoti. no añ-

ñathā. tasmā tathāgato'ti vuccati.

4. yathāvādī bhikkhave tathāgato tathākārī, yathā-

kārī tathāvādī, iti yathāvādī tathākārī yathākārī tathā-

vādī. tasmā tathāgato'ti vuccati.

5. sadevake bhikkhave loke samārake sabrahmake

sassamaṇabrāhmaṇiyā pajāya sadevamanussāya tathā-

gato abhibhū anabhibhūto, aṭṭadatthu daso vasavattī.

tasmā tathāgato'ti vuccati.

sabbalokaṃ1 abhiññāya,

sabbaloke yathā tathaṃ;

sabbalokavisaṃyutto,

sabbaloke anūpayo.

sa ve sabbābhibhū dhīro,

sabbaganthappamocano;

phuṭṭhassa paramā santi,

nibbānaṃ akutobhayaṃ.

esa khīṇāsavo buddho,

anīghocchinnasaṃsayo;

sabbakammakkhayaṃ patto,

vimutto upadhisaṅkhaye.

esa so bhagavā buddho,

esa sīho anuttaro;

sadevakassa lokassa,

brahmacakkaṃ pavattayī.

iti devamanussā ca,

ye buddhaṃ saraṇaṃgatā;

saṅgamma naṃ namassanti,

mahantaṃ vītasāradaṃ.

1sabbaṃ - lokaṃ - machasaṃ

danto damayataṃ seṭṭho,

santo samayataṃ isī;

mutto mocayataṃ aggo,

tiṇṇo tārayataṃ varo.

iti hetaṃ namassanti,

mahantaṃ vītasāradaṃ;

sadevakasmiṃ lokasmiṃ,

natthi te paṭipuggaloti.

